
BEHUISINGSVOORDELE VIR PREDIKANTE

Punt 1
Die Kerkorde

Die Kerkorde bepaal tans soos volg:

Punt 1.1
Artikel 13 – “Die gemeente . . . is verantwoordelik vir sy (die predikant) lewensonderhoud en toelae . . . .”

Punt 1.2
Bepaling 9 – “. . . lewensonderhoud en toelae . . sluit die volgende in: . . . ’n woning of ’n huistoelaag met gebruiklike voordele (water en elektrisiteit . . . ) . . .”

Punt 2
Uitgangspunt

Indien 'n predikant nie in 'n pastorie bly nie, geld die uitgangspunt dat die predikant in dieselfde posisie geplaas behoort te word, as die predikant, wat in 'n gratis pastorie bly.  Hiervolgens word 'n behuisingsvoordeel betaal, wat uit huistoelae en rente-subsidie bestaan.  Beide die predikant wat in ’n pastorie woon, as die predikant wat ’n kontant behuisingsvoordeel ontvang, het ’n eie verantwoordelikheid om huisvesting (vir die toekoms) te voorsien.

Punt 3
Praktiese omstandighede
Punt 3.1
Die meeste gemeentes beskik oor doelmatige pastorieë.

Punt 3.2
Indien daar nie ’n pastorie is nie, kan ’n behuisingsvoordeel aangebied word, as alternatief vir die verkryging van ’n pastorie.

Punt 3.3
Indien ’n predikant in ’n pastorie woon en ’n eie huis wil betrek, kan hy/sy vooraf met die kerkraad oor die moontlikheid onderhandel.

Punt 4
Oordeel van Ondersteuningsdienste
Punt 4.1
Die gee van behuisingsvoordeel moet met groot omsigtigheid benader word.  Dit behoort ook slegs in buitengewone omstandighede oorweeg te word.

Punt 4.2
Indien dit oorweeg word, behoort die vyf beginsels hieronder in ag geneem te word (Punt 5 tot 9).

Punt 4.3
Behuisingsvoordele behoort slegs na deeglike onder-handelinge gegee te word.

Beginsels, wat in ag geneem moet word
Punt 5
Die voordeel moet bekostigbaar wees.

Punt 5.1
Die voordeel moet enersyds vir die gemeente bekostigbaar wees.  Meeste gemeentes (indien nie almal nie) beskik reeds oor doelmatige behuising.  Om die voordeel te verander, moet die gemeente óf oor bykomende fondse beskik, óf die huidige pastorie verhuur of verkoop.  Gewoonlik veroorsaak die manier van doen, 'n groter uitgawe vir die gemeente.

Punt 5.2
Hierdie voordeel moet ook bekostigbaar vir die predikant wees.  Dikwels is huise in die gemeente te duur of moet 'n te groot gedeelte van die totale vergoeding aan 'n huis afgestaan word.

Punt 6
Die voordeel moet billik wees.

Punt 6.1
Hiermee word bedoel dat daar duidelik aangetoon word, hoe groot die huis moet wees.  Beide partye se verwagtinge moet gestel word.  Moet dit 'n huis wees, wat geskik is vir aftrede?  Moet dit dalk 'n huis wees, wat vir 'n predikant met 'n klompie kinders geskik is?  Moet die huis ook as 'n kantoor en werkplek dien of nie?  Word daar elders alternatiewe kantoor-ruimtes voorsien?

Punt 6.2
Die Algemene Sinode bereken tans die waarde van die voordeel vir 'n huis van 220 vierkante meter, wat slegs as ’n woonhuis dien.  Die helfte van die koste word gesubsidieër.  Hierdie bedrag moet billik wees volgens die gemeente se vermoë en die predikant se verwagting.

Punt 7
Daar moet 'n balans wees in die gemeente en die predikant se bydrae.

Punt 7.1
Die gemeente moet nie alleen vir die predikant in staat stel om 'n bate op te bou en so te voorsien vir aftrede nie.

Punt 7.2
Daar is ook ander wyses, waarop vir aftrede voorsiening gemaak kan word, as om net vroegtydig 'n eie huis te bekom.

Punt 7.3
Die predikant behoort ’n eie bydrae te lewer, wat wesenlik bydra om die bate op te bou.  Daar kan nie net op die gemeente se bydraes staat gemaak word nie.

Punt 8
Die voordeel se belasting-implikasies moet verreken word.

Punt 8.1
Predikante in pastorieë, betaal belasting op die gratis woning. 'n Bedrag van R2 072,00 word tans (2004) maandeliks by die vergoeding getel, waarop die belasting bereken word.

Punt 8.2
Predikante in eie huise betaal ook belasting op die behuisings voordeel.  Vroeër kon die koste van 'n studeerkamer/kantoor en dienste by die huis afgetrek word.  Dié voordeel het egter verval.

Punt 9
Dié voordeel moet nie 'n nadelige invloed op die predikant se funksionering hê nie.

Punt 9.1
Dikwels bring 'n eie huis soveel "moeite" vir instandhouding, dat dit aandag van die primêre taak aftrek.  Dit is 'n besliste nadeel.

Punt 9.2
Dikwels is 'n predikant met 'n eie huis, so aan 'n gemeente gebind, dat hy/sy nie kan skuif nie.

Punt 9.3
Soms kan ’n predikant nie ’n huis binne die grense van die gemeente bekostig nie, wat ook in ag geneem moet word.

Punt 10
Waarde van die behuisingvoordele

Punt 10.1
Tot 2003 het die Sinode ’n behuisingsvoordeel aanbeveel, wat uit ’n huistoelae en rente-subsidie saamgestel is.

Punt 10.2
Die berekening van die voordeel was egter aan talle veranderlikes onderworpe.  Vir die huistoelae word die volgende in ag geneem: munisipale belasting, munisipale dienste, water, elektrisiteit, versekering en die onderhoud van die eiendom.  Hierdie bedrae verskil ook van gebied tot gebied.  Vir die berekening van die rente-subsidie word die verbandkoers, wat van tyd tot tyd wissel, ’n perk op die leningsbedrag en ’n bepaalde termyn in ag geneem.  

Punt 10.3
Hierdie berekeninge was dikwels ingewikkeld en daar was ’n behoefte aan eenvoudige riglyne, wat in onderhandelinge gebruik kan word.

Punt 10.4
Ondersteuningsdienste het geoordeel dat 35% van die topkerf van die traktement, as ’n billike bedrag vir ’n behuisingsvoordeel in onderhandelinge gebruik kan word.

